
Inatsisartut suleriaasianni § 37 naapertorlugu matumuuna apeqqutit imaattut Naalakkersuisunut 

saqqummiuppakka:  

1. Ilumoorpa Najugaq qimannagu Inunnik Siunnersortinngorniat ilinniartitaanerata 

aningaasassaaleqineq pillugu unilersoq? 

2. Naaggaartoqarpat – ilumoorpa ilinniartitaanermi immikkoortortat ukioq manna 2017-imi 

pilersaarutaareersut naapertorlugit ingerlanneqarnavianngitsut, aningaasassaaleqineq 

patsisaalluni? 

3. Soormitaavaana siunertaasumut aningaasanik naammalluartunik immikkoortitsisoqarsiman-

ngitsoq? 

4. Naalakkersuisut maanna atuuttut pingaartissimannginerpaat Najugaq qimannagu Inunnik 

Isumaginninnermi naammalluartunik Siunnersortinngorniartoqassasoq? 

5. Naalakkersuisut qanoq ilillutik takorloorsimanerpaat Inunnik isumaginninnermi allaffissornermi 

sulinerup sakkortusaavigineqarnissaa, minnerunngitsumik meeqqanik isumassuinerup iluani, 

Najugaq qimannagu Inunnik Isumaginninnermut Siunnersortinngorniat ilinniartitaanerat 

matuinnarneqassappat? 

6. Najugaq qimannagu Inunnik Isumaginninnermut Siunnersortinngorniat ilinniartitaanerisa 

aningaasaliiffigineqarunnaanera, imatut paasisariaqarnerluni Ilinniartitaanerup ullumikkut 

Ilimmarfimmiik ingerlanneqarnera SPS Ilulissanut nuunneqarnissaa immikkoortortatut siullertut 

pilersaarutaareersoq?  

7. Naalakkersuisut isumaqarsimanerput kommuneni allaffissornerup ilinniartitaanikkut 

qaffassarnissaa pisariaqarunnaalersimasoq? 

(Martha Lund Olsen, Siumut) 
 

Tunngavilersuut: 

Ukiut marluk matumap siorna ilinniartitaanermik nutaanermik aallartittoqarsimavoq atilimmik Najugaq 

qimannagu Inunnik Isumaginninnermut Siunnersortinngorniat, immikkoortortamilu tassani ilinniartut 

Inunnik Isumaginninnermut Siunnersortinngorniat 31-iupput, taakkualu Inulerisooreerput, tassami Inunnik 

Isimaginninnerup iluani sulereerput, pingaarnerusumik kommuneni sagsbehanderiullutik. Tamanna 

Kommuneni Inulerinermi sulinermut pitsaassutsikkut assut sunniuteqarluarsimavoq, tamannalu 

minnerunngitsumik ilinniarnerminni naammaassippata sunniuteqarluarummaarpoq. 

Kommunet Inunnik Isumaginnittoqarfiini Siunnersortinik Inulerisunik sulisussaaleqinerat annertuumik 

ajornartorsiutaavoq, tamannarpiarlu pissutaalluni taamani Naalakkersuisuusut iliuusissatut 

pingaaruteqartutut isigisimavaa, allaffissornikkut sagit ingerlanneqarnerat pitsanngorsaavigineqarnissaat 

siunertaralugu, minnerunngitsumik meeqqanik isumassuinermi suliaqarnermi. Tamannalu tunngavigalu 

assut ajuusaarutigaara, tusarakku Naalakkersuisut ukioq manna naammalluartunik 

aningaasaliisimanngitsoq, immikkoortortat pilersaarutaareersut allaat ingerlanneqarsinnaajunnaarlutik. 


